
        
            
                
            
        

    
	Д. СОДНОМДОРЖ

	 

	АНДРЕЕВЫН ХҮҮ СЕРЁЖ

	АВИРМЭДИЙН ХҮҮ СЭРЖ

	(Найраглал)

	 

	“Улсын хэвлэлийн газар” Улаанбаатар хотноо 1959 онд эрхлэн хэвлүүлсэн номоос

	 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 




	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Монгол-Зөвлөлтийн

	Золтой үрсийн

	Мөнхийн найрамдалд

	Зориулан бичлээ.



	



	Намтраар баян амьдралтай,

	Найрамдлаар зузаан нөхөрлөлтэй,

	Андреевын хүү Серёжийг

	Авирмэдийн хүү Сэржийг

	Бяцхан уншигч та нартаа

	Бичсэн шүлгээрээ танилцуулъя.



	



	ӨГЛӨӨ

	 

	Өндөр уулын оройгоор

	Наран мандаад гарлаа.

	Өгөөмөр сайхан зуны

	Найртай өдөр эхэллээ.

	 

	Тасалгаа дотуур ээж нь

	Аяархан алхаж очоод

	Тайван нойрссон хүүгээ,

	Ажиглаж хэсэг хараад

	 

	— Сэржээ! Миний хүү сэрээд

	Тондгос гээд босоорой

	Серёж мөдхөн ирээд

	Тоглоё гээд дуудна гэв.

	 

	Бяцхан бондгор Сэрж

	За гэсээр сэрлээ.

	Бялдгүй жижиг гараа

	Зангидаж байгаад суниалаа.

	 

	Гар нүүрээ угаачхаад

	Цэвэрхэн хувцсаа өмслөө.

	Галынхаа өрөөнд ороод

	Цэмцгэрхэн гэгч суулаа.


ЭЛСЭН ДЭЭР

	 

	Ачааны ногоон машинаа

	Араасаа хөтөлж явсаар

	Торгон шар элсэн дээр

	Тоглохоор тэд очлоо.

	 

	Зөөлөн элсийг машинд нь

	Серёж ачаад өглөө.

	Зөрөг замаар ороод

	Сэрж явахад бэлдлээ.

	 

	Амаараа машин болж

	Ррр...р гэж хүнгэнэв.

	Араагаа залгаж байна гээд

	Таррр... гэж дуугаргав.

	 

	Замын сайхныг дагаад

	Онц анхаарч яваарай

	Заримдаа энэ машин

	Онхолдчихдог гэмтэй гэж

	 

	Серёж нь түүнд захив.

	Сэрж нь толгой дохив.

	Дүд дүүд гэж чагнаалдсаар

	Хүнгэнүүлээд цаашаа явлаа.

	 

	Бузгай тэгшхэн замаар

	Бушуу бушуухан давхисаар

	Буулгах газар нь асгаж

	Буцаад бас л ирлээ.

	 

	Серёж ч ачаад л байлаа.

	Сэрж ч аваачаад л байлаа

	Зөөгөөд байсан элс нь

	Зөндөө өндөр болжээ.


ЦЭЦЭРЛЭГ ДОТОР

	 

	Сэрүүн амьсгал сэнгэнэсэн

	Зуны ногоон зүлгэн дээр

	Сэрж Серёж хоёр маань

	Зугаатай сайхан сууна.

	 

	Саяхан хоршооноос авсан

	Соньхон номоо дэлгээд

	Сайхан эрээн зурагтай

	Шинэхэн хуудсыг нь сөхөөд

	 

	Хэн хэндээ өөрийн

	Хэл яриаг сургахаар

	Нэг хэсэг зургийг

	Нэр цохон ярилцав.

	 

	Хүдэр том байшинг

	Дом гэж хэлэв.

	Хүчит бүдүүн царилыг

	Лом гэж ярив.

	 

	Үрээ морийг заагаад

	Конь гэж хэлэв.

	Үнээг бас цохоод

	Корова гэж заав.

	 

	Серёжийн заасан үгийг

	Давтаж Сэрж нь хэлээд

	Сэтгэлдээ сайн тогтоохоор

	Дахин дахин үглэлээ.

	 

	Үүний дараах хуудсыг

	Маш нямбай эргүүлээд

	Үнэхээр сайхан зурагдсан

	Малын дүрсийг ажиглаад

	 

	Үүнийг бол монголоор

	Ямаа гэдэг юм шүү гэв.

	Түүнийг бас манайхаар

	Тэмээ гэдэг юм шүү гэв.

	 

	Сэржийн заасан үгийг

	Давтаж Серёж нь хэлээд

	Сэтгэлдээ сайн тогтоохоор

	Дахин дахин үглэлээ.


ГЭР ГЭРТЭЭ

	 

	Ганцхан тоотой байшинг

	Дом гэдэг шүү дээ

	Дом, дом, дом

	 

	Газар ухдаг царилыг

	Лом гэсэн шүү дээ

	Лом, лом, лом

	 

	Конь гэдэг үг чинь

	Морь гэсэн шүү дээ

	Конь, конь, конь

	 

	Корова гэж хэлсэн чинь

	Үнээ гэдэг шүү дээ

	Корова, корова, корова гэж

	 

	Серёжийнхаа энэ заасныг

	Мартахгүй сайн сурахаар

	Сэрж гэртээ хариад

	Мундахгүй их давтжээ.

	 

	Ямаа гэж заасан чинь

	Энэ юм шүү дээ

	Ямаа, ямаа, ямаа

	 

	Тэмээ гэж хэлсэн маань

	Тэр юм шүү дээ

	Тэмээ, тэмээ, тэмээ гэж

	 

	Сэржийнхээ энэ заасныг

	Мартахгүй сайн сурахаар

	Серёж гэртээ очоод

	Мундахгүй их давтжээ.

	 

	Цөөн цөөнөөр нь тэд

	Бие биедээ заагаад

	Цөмийг нь сайн тогтоож

	Бичих нь дутуу болоод

	 

	Сар хоног өнгөрөх бүр

	Уйдгүй оролдож байжээ.

	Сайн сурч чадаад

	Саадгүй ярьдаг болжээ.


ГОРХИНЫ ХӨВӨӨНД

	 

	Хатуу цагаан цаасаар

	Серёж нь онгоц зүйлээ

	Хатсан модны долоор

	Сэрж нь завь хийлээ.

	 

	Урласан тэр онгоцныхоо

	Уртхан хоёр далавчинд

	Таван хошуу зурсан нь

	Таатай сайхан болжээ.

	 

	Хийсэн тэр завиныхаа

	Хийсэх далбааны дээр

	Жижиг туг хатгасан нь

	Жигтэйхэн гоё харагдав.

	 

	Серёж нь онгоцоо бариад

	Сэрж нь завиа тэврээд

	Налуухан газрыг дагасан

	Нарийхан горхи дээр ирлээ.

	 

	Завиа Сэрж нь тавихад

	Зантай сайхан хөвлөө.

	Замаг өвсөнд ч тээглэлгүй

	Замдаа саадгүй орлоо.

	 

	Огторгуйн уудам агаарт

	Онгоцоо Серёж хөөргөтөл

	Олигтой нисэж чадсангүй

	Ойчоод өглөө тэр нь

	 

	Урам нь хугарсан «инженер»

	Учрыг нь сайн бодоход

	Цаасан тэр онгоцны нь

	Наасан жигүүр хүндэджээ.

	 

	Харандаа шугамаа бэлтгэж

	Хайч хутгаа авчирч

	Хоёул түүнээ элбээд

	Хоёр жигүүрийг нь сэлбээд

	 

	Мөнгөн цагаан онгоц

	Хөнгөн сайхан боллоо гээд

	Серёж баярлаад хөөргөлөө.

	Сэнс нь эргээд нисчихлээ.

	 

	Далд орон ортол нь

	Гайгүй сайн ширтлээ.

	Дараа баяртай! гээд

	Гараа өргөн даллалаа.


МАШИНЫ ДЭРГЭД

	 

	Шилэн сайхан гэгээвчтэй

	Шинэхэн гялгар будагтай

	Уран гоёхон хийцтэй

	Унахад хурдан машин

	 

	Сэрж, Серёж хоёрын

	Сэтгэлийг татсан бололтой

	Энд тэнд нь гараад

	Элдвээр магтан шагшив.

	 

	— Сэржээ! Үүнийг хараач

	Дугариг цагтай юм гэнэ.

	Серёжоо! Түүнийг үзээч

	Дуугардаг радиотой юм гэнэ.

	 

	Урдах гозгор төмрийг нь

	Уурга ч юм уу гэж гайхна.

	Утас дэгээгээ уяад

	Усанд шидэх сэн гэж ярина.

	 

	— Манай аав үүгээр

	Та нарыг хүргэж өгнө.

	Маргааш өглөө үүрээр

	Таван цагт хөдөлнө.

	 

	Хойд талын суудалд нь

	Хоёул хамт сууна.

	Хоорондоо юм яриад

	Хот ортол тоглоно гэж

	 

	Сэрж хүү баяртайгаар

	Хайрт нөхөртөө хэллээ.

	Серёж хүү бахдалтайгаар

	Хариуд нь баясаж инээлээ.


ХОТОД ИРЭВ

	 

	Өргөн талын арвинд ч

	Унааширч ер эцэхгүй

	Өндөр уулын даваанд ч

	Удааширч ер цуцахгүй

	 

	Усан цэнхэр өнгөтэй

	«Ялалт» машин давхина.

	Угийн хоёр найз ч

	Ялимгүйхэн үүрэглэнэ.

	 

	Серёжоо! Серёжоо! сэрээрэй

	Улаанбаатар харагдлаа гэж

	Сэрж найзаа дуудаад

	Урдах цонхоороо заалаа.

	 

	Дээшээ гайгүй өндийгөөд

	Хоёул цонхоор сонирхлоо.

	Дэлгэц дээрх кино шиг

	Хотын байдал солигдлоо.

	 

	Ягаан, цагаан байшинтай

	Яасан сайхан хот вэ?

	Ярайсан олон модтой

	Ямар гоёхон цэцэрлэг вэ?

	 

	Манай уурхайн барилгаас

	Маш олон юм гэж

	Тэр хоёр ч ярилцсаар

	Тэгшхэн замаар ч хурдалсаар.


СУРГУУЛЬДАА

	 

	Ургаж байгаа наран

	Уулын оройд тусахад

	— Эртхэн сургуульдаа явъя

	Ээжээ! босоорой, босоорой, гэж

	 

	Бүхнээс түрүүлж сэрчхээд

	Бүлтгэрхэн хүү нь босчхоод

	Хайрт эхээ дуудлаа.

	Хамаг юмаа зэхлээ.

	 

	Шинэхэн хийлгэсэн дээлээ

	Цэвэрхэн гэгч өмсчхөөд

	Соньхон номтой цүнхээ

	Цэмцгэрхэн гэгч барьчхаад

	 

	Цагаа яагаа ч үгүй байхад

	Явъя гэж шаардаад

	Цайгаа ч тавтай уулгүй

	Яаруулж тэвдүүлж байгаад

	 

	Ээжийнхээ гараас хөтлөөд

	Сургуулийнхаа зүг явлаа.

	Эрдмийн хаалгыг нээгээд

	Сурагчийн ширээнд суулаа.

	 

	Яваад өгсөн найз нь

	Яг л энэ өглөө

	Москва хотын сургуульд

	Мөн л ингэж орсондоо...


ЗАГАС БАРЬСАН НЬ

	 

	— За хоёулаа одоо

	Нарийн гол дээр очъё

	Загас барих аргыг

	Найздаа зааж өгөөч гэж

	 

	Сэрж түүндээ хэлэхэд

	Серёж дуртай зөвшөөрөв.

	Гох хэрэглэлээ зэхээд 

	Гол дээр хамт очив.

	 

	— Үйсэн бөглөө хэрэв.

	Үе үе далд орж эхэлбэл

	Аяархан мөртөө бушуухан

	Аятайхан татах хэрэгтэй гэж

	 

	Серёжийнхоо энэ заасныг

	Сэрж нь бүрэн ойлгоод

	Том том загасыг

	Тоймгүй олныг барина гээд

	 

	Усанд дэгээгээ шидлээ.

	Урсгалыг нь уруудаад дагалаа

	Тэгтэл бөглөө нь хөдөллөө.

	Тэхээр нь Сэрж ч татлаа

	 

	Мөнгөлөг цагаан биетэй

	Мөлгөр хөөрхөн загас

	Эргэн дээр чавхадлаа

	— Үүнийг харав уу? гэтэл

	 

	Бяцхан Серёж ч байхгүй

	Барьсан загас ч байхгүй

	Урсгалтай гол ч байхгүй

	Утастай гох ч байхгүй

	 

	Зөвхөн өөрийнхөө оронд

	Зөн билигт зүүдэндээ

	Ноднин зуныхаа явдлыг

	Нойртоо ингэж үзжээ.


ПИОНЕР БОЛОВ

	 

	Содхон улаан бүчээ

	Намуун салхинд намируулаад

	Тодхон соёмбот тэмдгээ

	Нарны туяанд гялалзуулаад

	 

	Харих замдаа Сэрж

	Байн байн инээлээ.

	Хархан нүдээ цавчлаад

	Баяр хөөртэй ирмэлээ.

	 

	Эрээн ноосон бээлийтэй

	Бяцхан гараараа тэр

	Энгэр дээрээ зүүсэн

	Пионерын тэмдгийг илээд,

	 

	Бүхий олон багачууд гээд

	Шинэхэн дуугаа аялав.

	Бүр гаднаа иртлээ

	Шивнэн дуулан алхав.

	 

	Хоолоо төхөөрч байсан

	Ээж нь хүүгээ угтаад

	Хоёр борхон хацрыг нь

	Ээлжлэн байж үнсээд

	 

	— За миний хүү чинь

	Пионер болов уу ашгүй

	Зангидсан бүч, тэмдгээ

	Зүүгээд ирэв үү яамай

	 

	Аль вэ, ээж нь үзье

	Ямар сайхан бүч вэ?

	Асаж байгаа дөлтэй

	Яасан гоё тэмдэг вэ? гэв.

	 


АНХНЫ ЗАХИА

	 

	— Ээжээ! Ээжээ гэсээр

	Сэрж ороод ирлээ

	— Энэ ээ! Энэ ээ гэсээр

	Серёжийн захиаг харууллаа.

	 

	— Хэзээ ирээ вэ? хүү минь

	Хэн авчирч өгөөв гээд

	Ээж нь бас баярлаад

	Эхнээс нь унш гэлээ.

	 

	— Өнөөдөр ирсэн юм гээд

	Бяцхан дугтуйнаас гаргав.

	Өндөр тод дуугаар

	Бичсэн үгсийг нь уншив.

	 

	«...Үсэг бичиг сурч

	Үг холбодог боллоо

	Үүнээс хойш хоёулаа

	Үргэлж харилцаж байя...» гэж

	 

	Жирийлгэн, бичсэн үгийг нь

	Сэрж уншиж дуусаад

	Жигтэйхэн их баярлаад

	Сэтгэл нь хөөрөн хөгжив.

	 

	Хариу захиаг бичихээр

	Харандаа цаасаа бэлдлээ.

	Хаяг хаягаа мэдэлцэж

	Харилцаа нь ингэж эхэллээ.

	 

	Энэ өдрөөс эхлэн

	Эртний хоёр найз маань

	Бие биедээ илгээхээр

	Бичиж явуулсан захидлаараа

	 

	Санасан бодсоноо ярилцаж

	Сайхан туршлагаа солилцож

	Дандаа уулздаг болсныг

	Далимд харин хэлчихье.


ХАВАР БОЛЛОО

	 

	Жихүүн хүйтэн өвөл

	Бүлээн амьсгалаар солигдож

	Жижиг ногоог соёолуулдаг

	Дулаан наран ивээлээ.

	 

	Жил бүрийн хавар

	Газрын холоос айлчилдаг.

	Жигүүртэн олон шувуу

	Ганганан дуулсаар ирлээ.

	 

	Хөх цэнхэр яргуй

	Бэлээ чимээд цэнхэртлээ

	Хөдөө хээрийн зэргэлээ

	Талаа гоёод мяралзлаа.

	 

	Налгар сайхан өдөр

	Бөмбөг ч тоглох завгүй

	Намуун сайхан орой

	Бөмбөр ч цохих чөлөөгүй

	 

	Олон сургуулийн сурагч

	Хаврын шалгалтад бэлдлээ.

	Онц сайн төгсгөнө гээд

	Харин ч их давтлаа.


ХОЛЫН ЗАМД

	 

	Аранзал улаан бүчээ

	Хүзүүндээ уяж намируулсан

	Алтан соёмбот тэмдгээ

	Энгэртээ зүүж гялалзуулсан

	 

	Сэргэлэн цогтой пионерууд

	Вагон дотор дуулна.

	Сэрж тэдний дунд

	Баяр хөөртэй аялна.

	 

	Алтан Москваг чиглээд

	«Артек» зусланг зориод

	Аялж яваа тэдний

	Ариун хүсэл тэмүүлэхэд

	 

	Хайрт найз Серёжтойгоо

	Уулзана гэж санахаас

	Хар тэнгисийн зусланд

	Учирна гэж хүсэхээс

	 

	Суулгасан илчит тэрэг нь

	Урагш хурдлан давхивч

	Суусан тэр хүүхдүүдэд

	Удаан юм шиг санагдаад

	 

	Сугарч үлдэх зам нь

	Урсаад түргэн өнгөрөвч

	Сунаж бас цаашаа

	Уртсаад байх шиг бодогдов.


ТЭНГИСИЙН ДЭРГЭД

	 

	Алс зах нь харагдахгүй

	Тэнгис далайн зүгээс

	Аагим халуун өдрийн

	Тэнүүн амьсгал сэнгэнээд

	 

	Өргөн далайн давлагаа

	Цайран хуйлран наашилна.

	Өндөр эргээ мөргөөд

	Цацлан эвхрэн цаашилна.

	 

	Алаг эрээн өнгөөрөө

	Цэцгүүд жигдрэн ургажээ.

	«Артек»-ийн олон барилга

	Цэцэрлэгийн дундаа умбажээ.

	 

	Хараад хараад ханашгүй

	Ямар сайхан газар вэ?

	Хайрлаад хайрлаад баршгүй

	Яасан гоёхон зуслан бэ?

	 

	Бүх дэлхийн хүүхдүүд

	Бүгдээрээ цугласан юм шиг

	Тоолж нүдэлж гүйцэшгүй

	Тоймгүй олон байлаа.


ОЛОН ОРНЫ ХҮҮХЭД

	 

	Асаж дүрэлзсэн түүдгийн

	Ариун улаан туяанд

	Нүүр нь гэрэлтэн харагдсан

	Нүд нь гялалзан үзэгдсэн

	 

	Тойрон зэрэгцэж зогссон

	Торомгор хөөрхөн багачуудын

	Аялгуут бүрээ хангиналаа.

	Алаг бөмбөр ч нижигнэлээ.

	 

	Өнөр хятад орны

	Тайрмал үстэй охид

	Өвлийн тундр нутгийн

	Тагдгар цамцтай хөвүүд

	 

	Хурган бужгар үстэй

	Эелдэг зантай негр

	Хув чимэг зүүлттэй

	Энэтхэг орны пионер

	 

	Сайхан монгол орны

	Боровтор царайтай хүүхдүүд

	Садан зөвлөлт гүрний

	Шаравтар үстэй багачууд

	 

	Ер нь энэ дэлхийн

	Өнцөг бүрээс ирсэн

	Ерийн хүн ардын

	Өнийн жаргал болсон

	 

	Эв нэгтэй хүүхдүүд

	Эгнэж зогсож байна.

	Энх тайвны дууг

	Аялан дуулж байна.


ТҮҮДГИЙН ДЭРГЭД

	 

	Багачууд болгоны нүүрийг

	Эгцэлж сайн харсаар

	Бага шиг орос хүүхэд

	Эрсэлж нааш явсаар...

	 

	Хэнийг эрж байгааг

	Тааж байна уу? та нар

	Хэн ингэж явааг

	Таньж байна уу? та нар

	 

	Багшран цугласан хүүхдийн

	Инээд баяслын дунд

	Бадран улалзсан түүдгийн

	Илчит галын дэргэд

	 

	— Сэржээ! Сэржээ! гэсээр

	Серёж түүнийг танилаа

	— Серёжоо! Серёжоо! гэсээр

	Сэрж найзаа тэвэрлээ.

	 

	Халхын талд танилцаад

	Ижилдэн дассан эдний

	Хар багаасаа нөхөрлөөд

	Итгэлцэж сурсан тэдний

	 

	Үеэс үед батжих

	Үрээс үрд мөнхжих

	Үлэмжийн бат найрамдал

	Үнэнчийн лут нөхөрлөл

	 

	Зүрх судасны холбоотойгоос

	Зүтгэл итгэлийн сэлбээтэйгээс

	Тэнгисийн уснаас ч тунгалаг билээ.

	Тэнгэрийн нарнаас ч өнгөлөг билээ.

	 

	1957-1958 он

	 

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]

	 


1959 оны хэвлэлийн Хэвлэн нийтлэлийн мэдээлэл

	 

	Монголын зохиолчдын эвлэл

